
Stqarrija│ 21 ta’ Awwissu 2025 

 

Fil-Palazz tal-Gran Mastru fil-Belt Valletta għadu kemm tlesta r-restawr ta’ gallarija li matulu nstabu dekorazzjonijiet bl-istess 

stil u tema ta’ dawk misjuba fi tliet swali li nfetħu għall-pubbliku dan l-aħħar. Aktarx li dawn id-dekorazzjonijiet saru fi żmien il-

Franċiżi (1798-1800) f’Malta u għalhekk jistgħu jkunu fost il-ftit arti ta’ dak il-perjodu li nafu biha s’issa. 

Ir-restawr li tlesta ġimgħa ilu sar f’gallarija mdaqqsa magħluqa li tagħti għal Triq l-Arċisqof. Il-gallarija sservi wkoll bħala passaġġ 

bejn tnejn mis-swali msemmija u issa sar magħruf li hija mżejna b’mod li jaqbel mat-tiżjin misjub fit-tliet swali.  

Is-swali li fihom instabu tpinġijiet simili huma l-Kamra tal-Erba’ Kontinenti, il-Kamra tal-Franċiżi, u l-Kamra tal-Ordni ta’ San 

Mikiel u San Ġorġ. Dawn jiffurmaw parti mid-disa’ swali li nfetħu għall-pubbliku għall-ewwel darba f’Ġunju li għadda, wara 

restawr estensiv tas-soqfa tal-injam, pittura dirett fuq il-ħajt, kif ukoll l-art magħmula mill-irħam u miċ-ċangatura. Uħud minn 

dawn is-swali kienu jiffurmaw parti mill-appartament tas-sajf tal-Gran Mastru, u fejn instabu dawn id-dekorazzjonijiet setgħu 

kienu kmamar ta’ uffiċjali tal-Ordni jew il-librerija. 

Id-dekorazzjonijiet impittra nstabu taħt bosta saffi ta’ żebgħa u aktarx li kienu nħbew meta s-swali u l-gallarija ġew imbajda fil-

bidu tal-perjodu Ingliż f’Malta. Ma jurux xbihat b’temi reliġjużi jew xeni li jeżaltaw lill-Ordni jew l-istorja tiegħu, bħal dawk li 

saru fi żmien il-Kavallieri, iżda juru xbihat mill-mitoloġija klassika u allegoriji popolari fl-aħħar tas-seklu 18 bħal dawk tal-

kontinenti, popolari ferm fil-perjodu tar-rivoluzzjoni Franċiża u s-snin immedjati ta’ wara. 

Tpinġijiet minn żmien il-Franċiżi f’Malta ftit li xejn huma magħrufa. Fil-knejjes Maltin kienu tpinġew l-emblemi tar-Repubblika 

Franċiża, li waħda minnhom għadha fil-mużew tal-Katidral tal-Imdina. Fil-Palazz tal-Gran Mastru stess, dan l-aħħar sar ir-

restawr tal-karozzella tal-Gran Mastru, li fuqha jidhru erba’ immaġini ovali li jinkludu emblemi tar-Rivoluzzjoni Franċiża. 

L-imħallef u riċerkatur storiku Giovanni Bonello jsemmi li f’Diċembru tal-1798 kien sar ħlas lil artist Malti għal xogħlijiet li pitter 

fil-Palais National, kif kien magħruf il-Palazz tal-Gran Mastru fi żmien il-Franċiżi.  

Bint il-Gvernatur Lintorn Simmons, Blanche, fl-1888 iddeskriviet il-kontenut tal-Palazz u semmiet fost affarijiet oħra xeni 

mitoloġiċi mpittrin mas-saqaf tal-kamra llum imsejħa ‘tal-Franċiżi’. Matul ir-restawr tal-Palazz, instabu biss traċċi minn dawn 

id-dekorazzjonijiet, fosthom ta’ vignettes b’xeni żgħar ta’ putti mqarbin, bħal dik ta’ putto bilqiegħda jpitter fuq leġiju u putto 

ieħor jissindikah. Madankollu, dawn ma setgħux jinkixfu għax il-binder taż-żebgħa li ntużat biex jitgħattew kien qabad wisq 

magħhom u bil-kxif setgħet issir aktar ħsara milli ġid. Ittieħdu kampjuni biex jiġu studjati fil-laboratorji tax-xjenza dijanjostika 

ta’ Heritage Malta ħalli tinstab soluzzjoni u dan it-tiżjin ukoll ikun jista’ jinkixef ’il quddiem. 

 


